
SUĠĠERIMENTI

Il-Kumitat għall-Affarijiet Ekonomiċi u Monetarji jistieden lill-Kumitat għas-Suq Intern u l-
Ħarsien tal-Konsumatur, bħala l-Kumitat responsabbli, sabiex jinkorpora s-suġġerimenti li 
ġejjin fil-mozzjoni għal riżoluzzjoni li se jadotta:

Il-Kumitat għall-Affarijiet Ekonomiċi u Monetarji jistieden lill-Kumitat għas-Suq Intern u l-
Ħarsien tal-Konsumatur, bħala l-Kumitat responsabbli, sabiex jinkorpora s-suġġerimenti li 
ġejjin fil-mozzjoni għal riżoluzzjoni li se jadotta:

1. Jappoġġja lill-Kummissjoni fl-isforzi tagħha sabiex tissaħħaħ id-dimensjoni tal-
konsumatur fis-suq intern u sabiex jiġi komplut is-suq Ewropew tal-bejgħ bl-imnut u 
sabiex il-konsumaturi u l-bejjiegħa bl-imnut ta' l-intrapriżi żgħar u ta' daqs medju jiġu 
provduti bil-ħiliet u bl-għodod biex jespandu l-opportunitajiet tagħhom u biex jissodisfaw 
l-irwol tagħhom fl-ekonomija moderna sabiex ikun żgurat li s-suq intern jagħti benefiċċji 
tanġibbli liċ-ċittatidini ta' l-UE;

2. Jemmen li l-fiduċja tal-konsumaturi u tan-negozji huma prerekwiżiti għat-tkabbir 
sostenibbli u għall-impjiegi fl-UE; jirrimarka li waħda mill-problemi fundamentali li l-
ekonomija Ewropea iffaċċjat fis-snin reċenti kienet domanda domestika insuffiċjenti 
minħabba nuqqas ta' fiduċja min-naħa tal-konsumaturi u l-investituri; iqis li konsum 
responsabbli fil-kuntest tal-politika għall-iżvilupp sostenibbli jrid jiġi mill-promozzjoni ta' 
politiki xierqa li jerġgħu jagħtu l-fiduċja, konsum li għandu jitħeġġeġ permezz ta’ żidiet 
fid-dħul marbuta maż-żidiet fil-produttività u fl-impiegi; hu tal-fehma li l-politika ta' l-UE 
dwar il-konsumatur għandha tibbilanċja l-bżonn permanenti għall-ħarsien tal-konsumatur, 
filwaqt li b'mod simultanju tagħti l-poter lill-konsumaturi bħala mexxejja dinamiċi ta' l-
ekonomija tas-suq;

3. Jinsab imħasseb dwar il-fatt li r-riżors finanzjarju għall-politika tal-konsumatur jibqa’ 
limitat u b’konsegwenza t’hekk jista’ jipperikola t-twettiq ta’ approċċ Ewropew għall-
konsumatur;  għalhekk jikkunsidra li l-istrateġija Ewropea għall-konsumatur għandha 
tiffoka b’mod partikolari fuq it-tisħiħ tal-protezzjoni tal-konsumatur u l-kuxjenza tal-
konsumatur fi kwistjonijiet sensittivi, b’mod partikolari fl-Istati Membri l-aktar ġodda u 
fost gruppi vulnerabbli fl-Ewropa;

4. Jitlob lill-Kummissjoni biex tevalwa l-istat tal-litteriżmu finanzjarju tal-konsumaturi 
Ewropej u biex jieħu nota tal-programmi eżistenti li jqajmu kuxjenza dwar is-settur tal-
prodotti finanzjarji bl-għan li jipprovdu valur miżjud b'attivitajiet addizzjonali; jistieden 
lill-Kummissjoni biex tidentifika u tippubblika l-aħjar prattiċi ta' l-Istati Membri fil-
programmi ta' litteriżmu finanzjarju;

5. Jenfasizza l-importanza li jiġu promossi tranżazzjonijiet transkonfinali sabiex tiżdied il-
libertà ta' l-għażla u ta' l-irwol tal-politika tal-kompetizzjoni u l-edukazzjoni dwar il-
konsum responsabbli sabiex jiġi żgurat li l-konsumaturi jkollhom l-aħjar għażliet f’termini 
ta’ prezz, kwalità u varjetà, partikolarment fir-rigward ta' prodotti u servizzi bażiċi: l-ikel, 
l-akkomodazzjoni u s-servizzi bħall-edukazzjoni, is-saħħa, l-enerġija, it-trasport u t-
telekomunikazzjoni; jisħaq li l-liberazzjoni mtejba tas-suq tas-servizzi b'mod partikulari 
hija meħtieġa biex tippromwovi l-kompetizzjoni, u b'hekk toffri prezzijiet irħas għall-

konsumaturi; jitlob lill-Kummissjoni u lill-Istati Membri biex jippromwovu l-innovazzjoni 
fis-settur tas-servizzi finanzjarji bl-għan li jiġu provduti għażliet aħjar għall-konsumaturi;

6. Jenfasizza li t-tlestija tas-suq intern ta' l-UE għandha tkun prijorità; jirrikonoxxi l-irwol 
pożittiv li kellu l-euro għat-tnaqqis ta' l-ispejjeż tat-tranżazzjonijiet, għall-iffaċilitar tat-
tqabbil transkonfinali tal-prezzijiet mill-konsumaturi, u għaż-żieda tal-potenzjal tas-suq 
intern għall-bejgħ bl-imnut; jinkoraġġixxi lill-Istati l-Membri l-ġodda biex ikomplu bir-
riformi sabiex ikunu jistgħu jadottaw l-Euro malli jissodisfaw il-kriterja ta' Maastricht u, 
b'hekk, jibbenefikaw bis-sħiħ mill-impatt pożittiv tal-munita unika fis-suq intern; jitlob it-
tneħħija tal-barrieri u ta' l-ostakli kollha li għad baqa' sabiex tiġi assigurata l-fiduċja tal-
konsumaturi f'xiri jew kuntratti transkonfinali, partikolarment fir-rigward tas-servizzi, 
imma filwaqt li wieħed iżomm f'moħħu n-neċessità għal approċċ speċifiku fir-rigward ta' 
ostakoli tal-lingwa, tal-kultura u tal-preferenzi tal-konsumaturi; 

7. Iqis li hija meħtieġa attenzjoni speċjali biex jiġu żgurati l-ħarsien tal-konsumatur u l-
għażla fit-tlestija tas-suq intern fis-servizzi finanzjarji; jenfasizza li l-prodotti finanzjarji, 
bankarji u ta' l-assigurazzjoni huma kumplessi ħafna u li jekk iċ-ċittadini għandhom jiġu 
inkoraġġati jżidu l-parteċipazzjoni tagħhom f'dawk il-prodotti, speċjalment f'dak li 
jirrigwardja l-pensjonijiet futuri tagħhom, politiki li jorbtu l-informazzjoni u l-parir lill-
konsumatur għandhom jiżguraw li l-konsumaturi jkunu konxji mill-għażliet kollha li 
huma disponibbli; jenfasizza, madankollu, li l-ħarsien tal-konsumatur ma jistgħax ikun 
skuża għall-protezzjoniżmu; jenfasizza li suq tas-servizzi finanzjarji personalizzati (retail 
financial services) li jkun integrat b'mod sħiħ għandu jkun immexxi mill-forzi tas-suq;

8. Jenfasizza l-irwol importanti ta' metodi ta' bejgħ ġodda u li qegħdin dejjem aktar jintużaw, 
bħall-kummerċ elettroniku, għat-tisħiħ tal-kompetizzjoni fis-suq intern u 
konsegwentement għall-kapaċità tal-konsum; huwa tal-fehma li s-swieq finanzjarji, 
bankarji u ta' l-assigurazzjoni huma partikolarment miftuħa għall-kummerċ elettroniku u 
jħeġġeġ lill-Kummissjoni u lill-Istati Membri biex jiżguraw kundizzjonijiet iktar 
favorevoli għall-iżvilupp tax-xiri elettroniku transkonfinali; jitlob lill-Kummissjoni biex 
twettaq studju dwar il-mekkaniżmi differenti li jsolvu n-nuqqas ta' qbil bejn il-
konsumaturi u l-intrapriżi użati fl-Istati Membri bl-għan li tidentifika u tippromvowi l-użu 
ta' dawk minnhom effettivi; jinkoraġġixxi l-ħolqien ta' bażi solida għall-protezzjoni tal-
konsumaturi, li hija essenzjali b'mod partikulari fis-servizzi finanzjarji;

9. Jemmen li, fir-rigward tas-swieq finanzjarji, il-kwistjoni ewlenija hija t-traspożizzjoni u l-
implimentazzjoni sħiħa tal-leġiżlazzjoni kollha ta' l-UE li ġiet adottata u li għadha qed tiġi 
żviluppata, kif ukoll l-armonizzazzjoni fl-Istati Membri; jirrakkomanda li jissaħħaħ l-
infurzar uniformi tal-leġiżlazzjoni eżistenti qabel ma jiġu proposti regoli oħra; fid-dawl ta' 
leġiżlazzjoni ġdida, iħeġġeġ lill-Kummissjoni biex tosserva l-prinċipji ta' 
regolamentazzjoni aħjar billi tevita piż addizzjonali mhux ġustifikat fuq il-konsumaturi u 
l-industrija;

10. Jilqa' b'sodisfazzjon l-isforzi tal-Kummissjoni li tikseb tagħrif aħjar dwar is-suq intern; 
jenfasizza l-ħtieġa ta' statistika aħjar u aktar dettaljata sabiex jittejbu l-ftehim u l-għarfien 
rigward il-prodotti u s-swieq u l-ħtieġa li l-għaqdiet tal-konsumaturi jiġu appoġġjati, 
speċjalment f'oqsma kumplessi, mingħajr ma jitpoġġa piż addizzjonali mhux ġustifikat fuq 
is-settur privat; iqis li l-istrateġija tal-politika tal-konsumatur ta' l-UE għandha tagħmel l-

isforzi kollha biex tikkunsidra l-bżonnijiet tan-nisa, taż-żgħażagħ u ta' l-anzjani u ta’ 
konsumaturi vulnerabbli;

11. Hu tal-fehma li hija meħtieġa iktar azzjoni fil-qasam tas-servizzi finanzjarji personalizzati; 
jilqa' b'sodisfazzjon l-intenzjoni tal-Kummissjoni li tniedi inizjattivi biex ittejjeb l-għażla 
u l-mobilità transkonfinali tal-konsumatur fis-suq intern; jenfasizza, barra minn hekk, li 
hemm bżonn superviżjoni u trasparenza li jkunu effettivi fis-settur bankarju u ta' l-
assikurazzjoni jekk għandu jiżdied il-ħarsien tal-konsumatur;

12. Jenfasizza li ħarsien qawwi tal-konsumatur u sistema effettiva u bbilanċjata ta' rimedju 
madwar l-Ewropa kollha kkombinata ma' produtturi u bejjiegħa kompetittivi jkunu ta' 
benefiċċju għall-konsumaturi u jirriżultaw fi tkabbir ekonomiku iktar sostenibbli;

13. Jitlob lill-Kummissjoni u lill-Istati Membri biex jirrikonoxxu l-importanza kbira ta' 
assoċjazzjonijiet bejn il-konsumaturi u l-intraprenditorjat li jkunu effettivi u 
rappreżentattivi sabiex jirrappreżentaw l-interessi tal-konsumatur u dawk intraprenditorjali 
b'mod indipendenti fil-livell Ewropew u f’dak nazzjonali; jenfasizza li tmexxija tajba 
teħtieġ konsultazzjoni tal-partijiet kollha interessati fid-definizzjoni u fl-iżvilupp ta' l-
istrateġija tal-politika tal-konsumatur ta' l-UE; itenni l-importanza li jitħejja rapport 
annwali dwar l-ilmenti tal-konsumaturi, bħala riżultat tal-koperazzjoni bejn l-
istituzzjonijiet relevanti ta’ l-UE u l-Istati Membri.

